
REPUBLIKA E KOSOVËS/REPUBLIKA KOSOVA 

KPPP.nr.79/2023 

GJYKATA KOMERCIALE E KOSOVËS, Dhoma e Shkallës së Parë, Departamenti për 

Çështje Ekonomike, gjyqtari Arben Toska, në çështjen përmbarimore të kreditorit “Qeveria e 

Kosovës, Ministria e Infrastrukturës” me seli në ndërtesën e ish Gërmisë, kati II, zara C-201 

në Prishtinë, kundër debitorit “NTP Smajli Petroll” me numër të biznesit 80334117 dhe seli në 

magjistralen Mitrovicë – Prishtinë, fshati Kqiq i Madh në Mitrovicë, duke vendosur në çështjen 

përmbarimore sipas aktvendimit përmbarimor E.nr.314/08 të datës 01.08.2008 të ish Gjykatës 

Ekonomike të Qarkut dhe E.nr. 01/2011 të datës 11.11.2015 të Gjykatës Themelore në 

Mitrovicë, jashtë seancës më 29 dhjetor 2023, mori këtë: 

AKTVENDIM  

I. Hapet konflikti i kompetencës lëndore mes Gjykatës Komerciale të Kosovës, Dhoma e 

Shkallës së Parë, Departamenti për Çështje Ekonomike Ekonomik dhe Gjykatës 

Themelore në Mitrovicë, Departamenti i Përgjithshëm, Divizioni Civil për të vendosur 

në këtë çështje përmbarimore.  

II. Lënda me komplet shkresat i dërgohet Gjykatës Supreme të Kosovës për ta zgjidhur 

këtë konflikt të kompetencës lëndore. 

ARSYETIM 

Kreditori “Qeveria e Kosovës, Ministria e Infrastrukturës” me të dhëna tjera si në hyrjen e këtij 

aktvendimi (këtu e tutje Kreditori) më 26.06.2008 ka parashtruar propozim për përmbarim 

(këtu e tutje Propozimi) në ish Gjykatën Ekonomike në Prishtinë, me të cilin ka kërkuar që të 

detyrohet debitori “NTP Smajli Petroll” me numër të biznesit 80334117 dhe të dhëna tjera si 

në hyrje të këtij aktvendimi(këtu e tutje Debitori) që t’ia paguaj shumën prej 6,470.00€ me 

kamatë ligjore duke filluar nga data 28.04.2004 deri në pagesën definitive dhe shpenzimet e 

procedurës përmbarimore. Propozimin për përmbarim e kishte bazuar në faturat B-09/2007 të 

datës 01.03.2007; B-92/2004 të datës 28.09.2004; B-03/2005 të datës 14.01.2005 dhe B-

09/2006 të datës 24.02.2006 të tij për Debitorin, të cilat ia ka bashkëngjitur Propozimit.  

Ish Gjykata Ekonomike në Prishtinë më 01.08.2008 në formë të vulës e ka nxjerrë aktvendimin 

E.nr.314/2008 me të cilin e ka lejuar në tërësi përmbarimin sipas Propozimit (këtu e tutje 

Aktvendimi), ndërsa më 02.12.2010 e ka nxjerrë aktvendimin E.nr.314/2008 me të cilin është 

shpallur jokomptetent në pikëpamje lëndore dhe lëndën ia ka dërguar Gjykatës Themelore në 

Mitrovicë për vendosje. Kjo e fundit më 11.11.2015 gjithashtu në formë të vulës e kishte 

nxjerrë aktvendimin E.nr. 01/2011 me të cilin rishtazi e kishte lejuar përmbarimin, ndërsa më 

01.12.2022 ka nxjerr aktvendimin E.nr. 01/2015 me të cilin është shpallur jokometente në 

pikëpamje lëndore dhe lëndën e ka dërguar në Gjykatën Komerciale të Kosovës  

Pas shqyrtimit paraprak të shkresave të lëndës, gjykata nga shkresat e lëndës vëren se në këtë 

çështje përmbarimore nuk është ushtruar asnjë mjet juridik, rrjedhimisht gjykata në bazë të 

nenit 19 lidhur me nenin 392 të LPK-së kryesisht e shqyrtoi kompetencën e vet lëndore.  

Neni 2 [Fushëveprimi] i LGjK-së shprehimisht ka paraparë se “Ky ligj zbatohet ndaj të gjithë 

personave juridikë dhe fizikë, vendorë dhe të huaj përfshirë shoqëritë tregtare të përcaktuara 

në Ligjin për Shoqëritë Tregtare në Republikën e Kosovës të cilët kanë konteste tregtare 

ndërmjet tyre”, ndërsa neni 3 [Përkufizimet] i LGjK-së në para. 1 nënpara. 1.11 kontestin 

tregtar e ka definuar si “çdo kontest mes shoqërive tregtare, shoqërive tregtare dhe subjekteve 

publike dhe të gjitha konflikteve administrative të shoqërisë tregtare, siç përcaktohet në nenin 

13 të këtij Ligji”. Në këtë drejtim, neni 13 [Kompetencat e Gjykatës Komerciale] i LGjK-së, 

në para. 1 nënpara. 1.2 ka rregulluar se “Gjykata Komerciale është kompetente për të gjykuar, 

dhe ka juridiksion ekskluziv për të gjykuar, në Dhomat e Shkallës së Parë dhe Dhomat e 

Shkallës së Dytë (...) të gjitha mjetet juridike, siç përcaktohet me ligjin e aplikueshëm për 

procedurën përmbarimore, për çështje brenda kompetencës të kësaj gjykate” 

Sipas dispozitave të cituara më lartë, kjo gjykatë ka kompetencë lëndore për të vendosur në 

çështjet përmbarimor kur (i) është paraqitur një mjetit juridik i parapara me ligjin përkatës për 

përmbarim dhe (i) çështja përmbarimore bie brenda kompetencave të kësaj gjykate. Në frymën 

e këtyre kritereve kjo gjykatë e vlerësoi kompetencën e saj.  

Mjetet juridike në procedurën përmbarimore janë të rregulluara në Kreun VIII të Pjesës së Parë 

të LPP-së, gjegjësisht nga neni 67 deri 79 të LPP-së. Në këtë drejtim, neni 67 para. 1 ka 

paraparë se mjetet e zakonshme të goditjes janë ankesa dhe prapësimi. Ky nen nuk ka pësuar 

ndryshime me ligjet për ndryshimin dhe plotësimin e LPP-së e as me LGjK-në.  

Në shkresat e lëndës nuk gjendet asnjë mjet juridik, me të cilin është kundërshtuar ligjshmëria 

e aktvendimit për përmbarim. Përveç kësaj, në mbështjellësin e lëndës të ish Gjykatës 

Ekonomike nuk figuron se është regjistruar ndonjë shkresë, aq më pak mjet juridik. Gjithashtu, 

as një mbështjellësin e shkresave të lëndës me numrin E.nr.1/11 nuk figuron se është regjistuara 

ndonjë mjet juridik. Për këto arsye kjo gjykatë vjen në përfundimin se nuk ka mjet juridik, në 

bazë të cilit krijohet kompetenca lëndore e kësaj gjykate për të vendosu në këtë çështje 

përmbarimore.  

Prandaj, në mungesë të mjetit juridik, si kusht ligjor për kompetencën lëndore të Gjykatës 

Komerciale të Kosovës, kjo e fundit e konsideron vetën si jo kompetente në kuptimin lëndor 

për të vendosur në këtë çështje juridike.  

Meqenëse selia e Debitorit është në Mitrovicë, atëherë kjo gjykatë gjithashtu vlerëson se 

pikërisht Gjykatës Themelore në Mitrovicës, Departamenti i Përgjithshëm, Divizioni Civil 

është e kompetencës lëndore dhe territoriale për të vendosur për këtë çështje, siç përcakton neni 

5 para. 5 i LPP-së lidhur me nenin 20 para. 1 të Ligjit 06/L-054 për Gjykatat.  

Për këto arsye, kjo gjykatë në bazë 24 para. 1 të LPK dhe nenin 25 para. 2 të LPK-së lidhur me 

nenit 13 para. 7 të LGjK-së, gjykata hapi konflikt të kompetencës lëndore.  

Gjykata Komerciale e Kosovës 

Dhoma e Shkallës së Parë, Departamenti për Çështje Ekonomike 

KPPP.nr.79/2023 

 

Gjyqtari 

 

_______________________________________ 

Arben Toska 

 

UDHËZIM MBI MJETIN E GODITJES: Kundër këtij aktvendimi nuk është e lejuar ankesa. 


